
 Kommunestyret 26.02.2015 
 
 
 
ÅRSPLAN 2015     
 
Tilråding frå rådmannen: 
 

1. Kommunestyret vil understreke at hovudutfordringa i 2015 er å skape 
samsvar mellom dei kommunale inntektene og utgiftene, men at kommunen 
likevel må prioritere å legge til rette for busetjing og næringsetablering. 
 

2. Kommunestyret godkjenner det reviderte årshjulet slik det går fram av 
vedlegget og ber om at budsjettrundskrivet vert lagt fram for formannskapet 
innan utgangen av mars. 

 
3. I samsvar med det reviderte årshjulet ber kommunestyret om at det i løpet av 

1. halvår 2015 vert lagt fram eit framlegg til prioritering av bygge- og 
anleggsprosjekt og prioritering av prosjekt i forhold til fylkeskommunale og 
statlege etatar i økonomiplanperioden fram til 2020. 

 
4. Kommunestyret ber vidare om at det vert lagt fram saker om omdisponering 

av løyvde midlar grunnkjøp til infrastruktur i samsvar med saksutgreiinga. 
 

5. Kommunestyret sluttar seg til at det vert sett i gang vurdering av 
organisatoriske endringar i samsvar slik at det går fram av saksutgreiinga. 
 

6. Kommunestyret er klar over at personalsituasjonen er krevjande i ein del 
avdelingar og at framdrifta av ein del saker er avhengig av kva for 
personalressursar som vert stilt til disposisjon. 

Særutskrift: 
 

- Rådmannen si leiargruppe 
- Hovudtillitsvalde 
- HVO 
- Kommunerevisjonen 

Vedlegg: 
 

- Vedtak i K-sak 166/14 Budsjett 2015 og økonomiplan 2015-2019. 
- Nye drifts- og investeringstiltak 2015. 
- Årshjul 
- Årsplanar for avdelingane. 

 
Saksopplysningar: 
 
Årsplan 2015 gjeld rådmannen og avdelingane si oppfølging av budsjettvedtaket for 
2015. 
 
I pkt 1 i budsjettvedtaket har kommunestyret vedteke strategi for dei 4 
programområda i økonomiplanperioden. I årsplanane har leiarane vorte utfordra på 
korleis dei kan bidra til å realisere strategien på programområda økonomi, 
organisasjon (arbeidsmiljø), tenester og lokalsamfunn. 
 
Kommunen sin visjon er «Herøy – ei båtlengd føre. Men vi kan ikkje ligge ei båtlengd 
føre på alle område. Leiarane er difor utfordra på kva det er viktig for den enkelte 
avdeling å vere god på (innovatør/spydspiss). I tillegg er leiarane utfordra på 
tverrfagleg samarbeid. 
 
Rammene for avdelingane går fram av pkt. 2 i budsjettvedtaket. Ei rammeinnsparing 
på 2.300.000 kr er fordelt og innarbeidd i rammene i pkt. 2. Budsjettet vart i tillegg 
saldert med 8.750.000 kr i omorganisering/stillingskutt/vakansar. 
 
I samsvar med pkt. 9 i budsjettvedtaket er det innført stans i tilsetting og vikarbruk i 
alle vakante stillingar, med unntak av turnusstillingar, undervisningsstillingar, 
stillingar knytt til ressurskrevjande brukarar, samt reinhald. Ved presserande behov 
for tilsetting i vakant stilling skal dette avgjerast av formannskapet. Hovudtillitsvalde 
og HVO får søknadene til uttale før dei vert lagt fram for formannskapet. 
 
Vidare vart det i pkt. 9 vedtatt ein ekstern gjennomgang av organisering, struktur og 
tenestenivå for å sjå kvar drifta kan effektiviserast. KS- konsulent har her 
gjennomført ein KOSTRA- analyse som vert lagt fram for kommunestyret 26.02, jfr 
anna sak. 
 
I pkt. 15 fekk administrasjonen i oppdrag å finne potensiell kjøpar til heile eller deler 
av aksjeposten i Tussa. Eg har hatt kontakt med meklar om dette, men det er 
førebels ikkje gitt noko oppdrag. 
 
Styringshjulet/årshjulet er revidert. Eg ser eit klart behov for å kome tidlegare i gang 
med budsjettprosessen. Det er lagt opp til at budsjettrundskrivet vert klart i løpet av 
mars. I mai/juni er det lagt inn administrativ og politisk prioritering av nye drifts- og 
investeringstiltak. Rådmannen legg fram sitt salderte budsjett tidleg i november. I ein 
del kommunar presenterer rådmannen sitt framlegg for kommunestyret før den 
politisk prosessen startar. Dette bør vurderast også i vår kommune. 
 
Vurdering og konklusjon: 
Hovudutfordringa i 2015 er å skape samsvar mellom inntekter og utgifter. 
Kommunen kan ikkje over tid ha ei drift der utgiftene er større enn inntektene. I 
tillegg til å gå gjennom drifta med sikte på reduserte driftsutgifter, må det gjerast ein 

analyse av kommunen sitt inntektspotensial inklusive gebyr, brukarbetaling og 
eigedomsskatt. I ein situasjon med skattesvikt vil det også vere viktig å legge godt til 
rette for busetjing og næringsetablering slik at ein kan legge eit grunnlag for auka 
skatteinntekter. 
 
Eg er særleg opptatt av å få ei tidleg avklaring i budsjettarbeidet når det gjeld 
prioritering av bygge- og anleggsprosjekt av fleire grunnar; 

 Dersom slike prosjekt skal få ei rask framdrift, er ein avhengig av plan- og 
gjennomføringsprosessane heng saman. Det betyr at det må lagast ei tidsline 
der regulering, økonomisk løyving, programfase, prosjektering, 
tilbodsinnhenting og gjennomføring kan gjennomførast utan unødvendig 
opphald. Det må også sikrast at ein har nødvendige ressursar til å arbeide 
med dei ulike fasane i prosjekta. Skal vi få til dette, må vi tidleg ha klare signal 
på kva for prosjekt som skal prioriterast i økonomiplanperioden, slik at 
framdrifta kan planleggast skikkeleg. 

 Økonomiplanperioden 2016-2020 vert ein svært viktig periode når det gjeld 
prioritering av bygge- og anleggsprosjekt m.a. på grunn av kommunereformen 
som er planlagt gjort gjeldande frå 2020. Kommunereformen kan ha som 
konsekvens at det som er Herøy kommune i dag, går inn i eit større 
fellesskap. Det betyr at det er administrasjonen og dei folkevalde i dette 
fellesskapet som vil avgjere m.a. kva for bygge- og anleggsprosjekt som skal 
gjennomførast i vårt område etter 2020. Vi vil sjølve bestemme kva som skal 
realiserast før 2020. Kven som skal avgjere dette etter 2020, er enno ikkje 
avklara. 

 
På dette grunnlaget har eg bede eigedomsavdelinga innan 15.05.2015 å utarbeide 
eit framlegg til prioritering av byggeprosjekt i økonomiplanperioden i samarbeid med 
dei aktuelle tenesteavdelingane. Tilsvarande har eg bede anleggs- og 
driftsavdelinga innan 15.05.2015 å utarbeide eit framlegg til prioritering av 
anleggsprosjekt i økonomiplanperioden. Det er viktig at utviklingsavdelinga og 
anleggs- og driftsavdelinga er koordinerte når det gjeld prioritering av dei ulike 
prosjekta. Tilsvarande må utviklingsavdelinga i sin 5-årsplan fylgje opp prosjekt i 
forhold til ytre etatar i fylke og stat. 
 
Når det gjeld utbygging av næringsareal i 2015, er det lagt inn 2.550.000 kr 
etappevis utbygging av Mjølstadneset industriområde. 
 
Når det gjeld tilrettelegging av bustadområde, ligg her inne 500.000 kr til 
opparbeiding av tekniske anlegg Myrabakken. Detaljplanlegginga vil skje i 2015 og 
utbygginga i 2016. I tillegg er her lagt inn 6.650.000 kr til infrastruktur byggefelt 
(Leine, Runde og Trolldalen 2). I F-sak 101/14 vart det vedteke at denne løyvinga 
skulle nyttast til grunnkjøp for Leine 2, Runde og Trolldalen 2, samt å utgreie og 
kostnadsrekne alternativ for tilfredsstillande vassforsyning inkludert branndekning til 
bustadfeltet Bø- Arhaug. For at det skal kunne opparbeidast kommunale 
bustadtomter i 2015, vil eg fremje saker om omdisponering av løyvde midlar til 
grunnkjøp i 2015 budsjettet (6.650 kr + 20,0 mill kr) til infrastruktur. Dette gjeld 
mindre infrastrukturtiltak i Vike /Toftedal og Dragsund som kan klargjer 10-15 
kommunale tomter. 
 
Når det gjeld prioritering av kommunale byggeprosjekt, er dette gjort greie for i eiga 
sak. 
 
Det vil neppe vere særleg rom for nye driftstiltak i 2016. 

Når det gjeld organisatoriske forhold, har det gjennom årsplansamtalane kome fram 
at det behov for å sjå nærare på fylgjande forhold: 

 Vurdere å flytte prosjektleiarane for bygg frå anlegg- og driftsavdelinga til 
eigedomsavdelinga. 

 Betre koordinering mellom utviklingsavdelinga og anleggs- og driftsavdelinga. 

 Vurdere organiseringa av flyktningtenesta 

 Vurdere organiseringa av rus/psykiatri. 
 
Vurdering av organisatoriske forholda må sjølvsagt skje i samråd med dei tilsette og 
dei tilsette sine organisasjonar. 
 
Konsekvensar for folkehelse: 
Usikkert. 
 
Konsekvensar for beredskap: 
Usikkert. 
 
Konsekvensar for drift: 
Usikkert. 
 
Konsekvensar for økonomi: 
Usikkert. 
 
 
 
Fosnavåg, 09.02.2015 
 
 
Olaus-Jon Kopperstad  
Rådmann  

 Kommunestyret 26.02.2015 
 
 
SUNNMØRSBADET FOSNAVÅG AS.  SØKNAD OM UTVIDA LÅNEGARANTI     
 
Tilråding frå rådmannen: 
 

1. Herøy Kommune vedtek å auke den kommunale lånegarantien til 
Sunnmørsbadet Fosnavåg AS med inntil 20,0 mill kr + 10% slik at den totalt 
utgjer 65,0 mill kr + 10% (71,5 mill kr) som simpel kausjon eller 
sjølvskuldnarkausjon i samband med bygging/sluttfinansiering av 
byggeprosjektet. 

2. Herøy kommune godkjenner lånevilkåra slik dei går fram av lånetilbod dagsett 
28.01.15 frå Kommunalbanken AS. 

3. Dersom det viser seg at låneopptaket vert større enn det reelle behovet skal 
differansen innbetalast som eit ekstraordinært vedtak. 

4. Herøy kommune ber styret i Sunnmørsbadet Fosnavåg AS om å finne 
løysingar som gjer at den langsiktige gjelda vert redusert ned mot 45,0 mill kr. 

 
 
 
Særutskrift: 
 

 Fylkesmannen i Møre og Romsdal, Fylkeshuset, 6404 Molde 

 Sunnmørsbadet Fosnavåg AS, Lisjebøvegen 18, 6091 Fosnavåg 

 Vest kontrollutvalssekretariat 

 Søre Sunnmøre Kommunerevisjon, her 

 Økonomiavdelinga, her 

Vedlegg: 
 
1 Søknad frå Sunnmørsbadet AS dater 12.02.2015 
2 Utskrift av godkjent protokoll etter styremøte 29.01.2015 - sak 15/15 
3 Finansieringsplan 
4 Epost frå Kommunalbanken datert 28.01.2015 
 
 
Saksopplysningar: 
 
Sunnmørsbadet Fosnavåg AS er i ferd med å sluttføre badeanlegget i Fosnavåg.   
Det har ei tid vore kjent at kostnadane er høgare enn budsjettert og at selskapet 
etter kvart vil kome i ein likviditetsskvis. 
 
Styret i selskapet har tilrådd ein auke i låneopptaket i Kommunalbanken på 20,0 mill 
kr og har no i brev datert 12.02.2015 søkt Herøy kommune om auka lånegaranti. Det 
vil seie ein auke frå 45,0 mill kr (+10%) til 65,0 mill kr (+ 10%). 
 
I K-sak 9/13 vedtok Herøy kommune å stille ein lånegaranti på 35,0 mill kr til 
selskapet.  I denne summen låg innfriing av eldre lån på i alt 8,8 mill kr (Dette 
låneopptaket vart ikkje effektuert). 
 
I K-sak 99/14 vedtok Kommunestyret (mot 4 røyster) å utvide lånegarantien til 45,0 
mill kr + 10% (totalt 49,5 mill kr).  Også her skulle eksisterande lån i KLP innfriast. 
 
 
Kommunal lånegaranti 
 
I kommunelova § 51 om «Garantier og pantsetjing for andres økonomiske 
forpliktelser» står det slik i punkt 2: 
 

«Det kan ikkje stilles kausjon eller annen økonomisk garanti knyttet til 
næringsvirksomhet som drives av andre enn kommunen eller 
fylkeskommunen sjølv». 

 
I tillegg til denne paragrafen er det også utarbeidd ei eiga forskrift med tittelen 
«Forskrift om kommunale og fylkeskommunale garantier».  Denne forskrifta vart gjort 
gjeldande frå 03.01.2001. 
 
I forskrifta sin § 2 står det slik: 
 

«Når en kommune eller fylkeskommune stiller garanti for tredjepersons 
økonomiske forpliktelse, kan kommunen/fylkeskommunen forplikte seg ved 
simpel kausjon eller selvskyldnerkausjon». 
 

Vedtaket om å stille garanti og garantiavtale/garantierklæring skal alltid opplyse om 
garantiens levetid/kor lenge den varer.  Dersom den er knytt opp til ei investering 
kan garantitida ikkje overstige levetida på investeringsobjektet. 

Garantien treng statleg godkjenning (Fylkesmannen) dersom den er større enn        
kr 500.000,-.  Med andre ord må eit positivt vedtak i kommunestyret godkjennast av 
staten ved Fylkesmannen i Møre og Romsdal. 
 
Sunnmørsbadet Fosnavåg AS er eit AS der Herøy kommune er hovudaksjonær med 
ein eigardel som overstig 50%.  Lånetilbodet frå Kommunalbanken AS har ei 
nedbetalingstid på 25 år og dette stettar etter vår meining vilkåra i garantiforskrifta. 
 
Det er heller uvanleg å gi kommunale garantiar til aksjeselskap.  Men i dette tilfellet 
er det ikkje konkurrentar i mils omkrins og det gjev såleis ikkje garantisøkjar ein 
økonomisk og konkurransemessig fordel framfor andre aktørar i marknaden.  
Sunnmørsbadet Fosnavåg AS vil bli brukt til symjeopplæring i grunnskulen noko 
som er ei kommunal primæroppgåve.  I tillegg vil det bli gitt symjeopplæring til andre 
grupper som t.d. barnehageborn og elevar i den vidaregåande skulen.  Herøy 
kommune har vore ei førgangskommune i symjeopplæringa dei siste åra og 
Sunnmørsbadet Fosnavåg AS har vore viktig brikke i denne opplæringa. 
 
Herøy kommune har, som nemnt tidlegare i saka, garantert for lån gitt til Herøy 
Varmtvassbasseng AS/Sunnmørsbadet Fosnavåg AS.  Sist dette skjedde var i K-sak 
99/14 då kommunen garanterte for eit lån på 45,0 mill kr + 10% (effektivt 49,5 mill 
kr). 
 
 
Risikoen for kommunen ved å garantere for lån   
 
Rådmannen ser at det vil medføre ein økonomisk risiko ved å auke lånegarantien frå 
effektivt 49,5 mill kr (45,0 mill + 10%) til 71,5 mill kr (65,0 mill + 10%) til 
Sunnmørsbadet Fosnavåg AS.  Samstundes har kommunen ytt ein garanti på nær 
22,1 mill kr til entreprenøren Christie & Opsahl AS.  Denne garantien gjeld for 
«Byggherrens kontraktsforpliktelser, herunder forsinkelsesrenter og 
inndrivelsesomkostninger ved mislighold».  Denne garantien gjeld i utgangspunktet 
til 01.10.2015, men tilleggstid kan påreknast i samband med evt sluttkrav (K-sak 
123/13). 
 
Herøy kommune har også forskottert 12,0 mill kr i Tippemidlar.  Når tippemidlane 
vert utbetalt er ikkje kjent, men ein voner at første delutbetaling kjem hausten 2015.   
 
Når dette er sagt er det framleis slik at verdien av anlegget er langt høgare enn 
lånebelastninga og slik sett kan ein forsvare ei garantistilling.  Eit stort areal i bygget 
er no leigd ut til ein lokal aktør innan treningssenterbransjen.  Dette er med på å 
styrke økonomien i Sunnmørsbadet Fosnavåg AS og redusere kommunen sin risiko  
ved å godkjenne ein utvida lånegaranti. 
 
Rådmannen meiner at Sunnmørsbadet Fosnavåg AS vil gi eit betre tilbod til mange 
grupper i Herøy og nærområdet.  Herøy kommune er ein føregangskommune når 
det gjeld symjeopplæring i barnehagar og grunnskular og dette utvida tilbodet vil 
utvilsomt gjere symjeopplæringa i området endå betre.  
 
Finansieringsplanen 
 
Dei siste kjente tala syner eit kapitalbehov på nær 243,4 mill kr eks mva.  I summen 
her ligg det ei reserveavsetjing på 6,9 mill kr.  Om lag 225,5 mill kr av dette er 
stadfesta finansiert og ein manglar såleis om lag 17,9 mill kr.  I tillegg til dette har ein 

hittil fått forskottert 12,0 mill kr av totale tippemidlar på om lag 14,1 mill kr.  Såleis 
har Sunnmørsbadet Fosnavåg AS eit likviditetsbehov på 20,0 mill kr – tilsvarande 
det dei no ber om auka lånegaranti for.  Føresetnaden her er at kommunen og 
deretter Sunnmørsbadet Fosnavåg AS får overført RDA midlane for 2014 i god tid 
før utbetalingane til entreprenøren forfell til betaling.  I tala ovanfor har ein ikkje teke 
omsyn til evt salsinntekter for steinmassene som ligg lagra på området – verdsett til 
om lag 3,9 mill kr i K-sak om vegarm Myklebust-Campus eller om ein slepp å nytte 
reserveposten på 6,9 mill kr. 
 
Sunnmørsbadet Fosnavåg AS presierer i sin søknad at ei lånegjeld på 65,0 mill kr vil 
vere for høg over tid og at styret vil framover jobbe for å få den redusert.  Vert total 
lånegjeld redusert til 45,0 mill kr vil ein kunne få eit budsjett i balanse. 
 
 
Vurdering og konklusjon: 
 
Herøy kommune si lånegjeld er stor og per 31.12.2014 var den nær 640,0 mill kr.  
Kommunen har også stilt mange lånegarantiar/sjølvskuldskausjonar og om ein ser 
vekk frå det som gjeld Sunnmørsbadet Fosnavåg AS utgjer dei om lag 44,0 mill kr 
(inkl kommunens del av gjelda til SSR).   
 
 
Konsekvensar for folkehelse: 
Symjeopplæring og det å vere trygg i vatnet er viktig for innbyggjarane i Herøy 
kommune, spesielt med tanke på den vektlegginga det maritime miljøet har i 
lokalsamfunnet.  Dette byggeprosjektet vil også auke tilbodet av aktive fritidstilbod i 
kommunen, noko som vil ha positive helseeffekter over tid.   Samstundes vil 
utvidinga av badeanlegget auke attraktiviteten for kulturhusområdet der andre aktive 
fritidstilbod inngår.  Også effekten av møteplassar innbyggjarane imellom blir 
forsterka og det er såleis mange gode folkehelseeffektar i dette prosjektet. 
 
Konsekvensar for beredskap: 
Kan ikkje sjå at denne saka har spesielt store konsekvensar for beredskapen. 
 
Konsekvensar for drift: 
Kommunen eig området rundt Sunnmørsbadet Fosnavåg AS og kulturhuset og sjølv 
om det er bygd slik at vedlikehaldskostnadane skal vere små vil det etter kvart føre 
til meirarbeid og meirkostnadar for kommunen si anleggs- og driftsavdeling og 
kommunen si Eigedomsavdeling. Truleg vil det ikkje vere snakk om dei store 
meirkostnadane dei første åra.   I tillegg til dette har kommunen kostnadar knytt til 
bruken av badet (symjeopplæring) og om desse kostnadane vil auke over tid er 
vanskeleg å seie no. 
 
Konsekvensar for økonomi: 
Ein lånegaranti vil ikkje ha konsekvensar for kommunen sin økonomi før den 
eventuelt blir gjort gjeldande.  Å måtte finansiere inntil 65,0 mill kr over 25 år vil auke 
dei kommunale rente- og avdragskostnadane med om lag 3,9 mill kr per år. 

Om kommunen vel å ikkje garantere for låneopptaket kan ein ikkje sjå bort frå at 
garantien kommunen har gjort gjeldande overfor entreprenør Christie & Opsahl AS 
blir gjort gjeldande. 
 
Ein kommunal lånegaranti vil redusere Sunnmørsbadet Fosnavåg AS sin 
rentekostnadar monaleg sett i høve til at selskapet ikkje hadde slik garanti.   
 
 
 
Fosnavåg, 16.02.2015 
 
 
Olaus-Jon Kopperstad Geir Egil Olsen 
Rådmann Avd.leiar 
 
Sakshandsamar: Geir Egil Olsen 

